
В О В Е Д

I
ОЦЕНА НА СОСТОЈБИТЕ ШТО ТРЕБА ДА СЕ УРЕДАТ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ

   Со Законот за железничкиот систем („Службен весник на Република Македонија“ бр.48/2010, 23/2011, 80/2012, 155/2012, 163/13 и 42/14) се уредуваат начинот и условите за развојот на железничкиот сообраќај и железничката инфраструктура, организацијата на железничкиот систем, начинот и условите за извршување на железничкиот превоз и видовите превоз, управувањето, организирањето, заштитата на железничката инфраструктура и пристапот до железничката инфраструктура, наплата за пристап за користење на железничката инфраструктура, доделувањето на инфраструктурните капацитети, објавата на мрежа, основањето на независно и самостојно регулаторно тело, доделувањето и видовите на концесија, финансирањето на железничката инфраструктура и услугите од јавен интерес во железничкиот превоз на патници.

Со оглед на тоа дека со постојниот закон не е прецизно регулиран превозот за сопствени потреби, се утврди потребата од предефинирање на превозот за сопствени потреби. Се предлага измени и дополни во законот со одредби со кои се дефинира дека превоз за сопствени потреби е превоз на резервни делови, репроматерјали, опрема (машини, алати, матерјали и др.) наменет за вршење на дејноста на правното или физчкото лице за која е регистрирано.
 Исто така со предлог на законот за прв пат се регулира и маневрирањето, кое претставува движење на воз, а се врши со цел за преместување на вагоните од еден колосек на друг или на ист колосек поради поставување на истите за товарање, истоварање или други технолошки операции
II
ЦЕЛИ, НАЧЕЛА И ОСНОВНИ РЕШЕНИЈА 

Целта на изменувањето на законот е да се овозможи превоз за сопствени потреби од страна на правни или физички лица кои се регистрирани за дејностите вршење на ремонт, реконструкција, одржување и други поправки на железничките возила и маневрирање.


III 
ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОНОТ ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

Одедбите од предлогот на Законот не имплицираат финансиски последици врз Буџетот на Република Македонија и другите јавни финансиски средства.

IV 
ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИНОТ НА НИВНО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

 За спроведувањето на Законот не е потребно обезбедување на посебни финансиски средства, ниту предложените измени од Законот повлекуваат материјални обврски за одделни субјекти.

ПРЕДЛОГ НА ЗАКОН ЗА  ИЗМЕНУВАЊЕ И ДОПОЛНУВАЊЕ НА 
ЗАКОНОТ ЗА ЖЕЛЕЗНИЧКИОТ СИСТЕМ 
Член 1
       Во Законот за железничкиот систем („Службен весник на Република Македонија“ бр.48/10, 23/11, 80/12, 155/12, 163/13 и 42/14) во членот 2 во точката 5 зборовите „само железнички коли“ се заменуваат со зборовите „на кој му е доделена возна траса од важечкиот ред на возење.“ 
Точката 42 се менува и гласи:
„Превоз за сопствени потреби“ е превоз на резервни делови, репроматеријали, опрема (машини, алати, материјали и др.) наменет за вршење на дејноста на правното или физичкото лице за која е регистрирано.“

По точката 56 се додаваат две нови точки 57 и 58  кои гласат:
„57. Маневарски состав претставува композиција составена од само влечни или влечни и влечени возила кои се поседнати со маневарски персонал за регулирање на движењето на маневарскиот состав; 

58. Маневрирање претставува секое движење на маневарски состав кое не претставува движење на воз, а се врши со цел за преместување на вагоните од еден колосек на друг или на ист колосек поради поставување на истите за натовар, истовар или други технолошки операции.“
Член 2

Член 14 се менува и гласи: 
 „(1) Превоз за сопствени потреби се смета превоз на влечни и влечени возила сопственост на правно или физичко лице кое врши превоз за сопствени потреби, превоз на стока за сопствени потреби наменета за вршење на дејноста на правното или физичкото лице за кое истото е регистрирано со сопствени влечни и влечени возила за некомерцијални цели, превоз на материјали, опрема и делови за градба и одржување на железничка инфраструктура. 
(2) Превоз за сопствени потреби не се смета:

-превоз на суровини и репроматеријали, кои не се дел од производствениот процес на правното или физичкото лице, односно претставуваат дел од производствениот процес на други правни или физички лица, 

-превоз на стоки, кои се употребуваат во дејности за кои правното или физичкото лице не е регистрирано, 

-превоз на стоки за кои е потребна дозвола предвидена со друг закон и

-превоз на стоки кои не се сопственост на правното или физичкото лице, туку се сопственост на други правни лица и не се дел од производствениот процес на правното или физичкото лице кое врши превоз за сопствени потреби.

 Член 3 
Во член 17 став (12) зборовите „од три месеци“ се заменуваат со зборовите „од триесет дена“. 

Член 4

Во членот 20 ставовите (2) и (3) се менуваат и гласат:
„(2) За добивање на дозволата за вршење на превоз за сопствени потреби од став (1)  на овој член, правното или физичкото лице треба да ги исполнува следните услови: 

· да е регистрирано во Централен регистар на Република Македонија; 
· седиштето на правното или физичкото лице да е на територијата на Република Македонија;
· да не е во тек стечајна постапка; 
· одговорното лице или член на органот на управување на правното лице во моментот на добивање на дозволата не е правосилно осудено за кривично дело во јавните финансии, платниот промет и стопанството, кривично дело против општата сигурност на луѓето и имотот, кривични дела против работните односи вклучувајќи ги и кривичните дела кои се однесуваат на безбедност и здравје при работа, сериозни прекршоци врз основа на посебни закони кои се применуваат при превоз, избегнување на царински надзор и не плаќање на царина и други давачки кои се плаќаат во царинската постапка, додека траат последиците од пресудата или казната, односно прекршочната санкција; 
· да има вработено стручни работници кои можат да обезбедат висок степен на сигурен превоз, односно раководни лица кои поседуваат знаење и/или искуство неопходно да вршат сигурна и одговорна оперативна контрола и надзор над активностите кои се предвидуваат со дозволата и 
· да е осигуран во осигурително друштво и да приложи полиса за осигурување на минимален осигурителен износ од 50.000,00 евра во денарска противредност според девизниот курс на Народна банка на Република Македонија за покривање на штета настаната по однос на одговорност во вршењето на дејноста во согласност со националното и меѓународното право и да достави писмена изјава со која гарантира покривање на штета во случај на несреќа во однос на товарот,  трети лица и околината во согласност со закон и други прописи и со меѓународни договори кои ја обврзуваат Република Македонија.

(3) Сертификатот за сигурност oд став (1) на овој член,  се состои од: 

- дел А - со кој се потврдува прифаќањето на системот за сигурносно управување, пропишан согласно со овој закон и 

- дел Б - со кој се потврдува прифаќањето на националните прописи за исполнување на специфичните услови потребни за сигурносно возење на соодветната мрежа. Условите може да вклучат примена на технички спецификации за интероперабилност, национални сигурносни правила, вклучувајќи ги и правилата за функционирање на мрежата, прифаќање на сертификати за персоналот и потврда за пуштање во употреба на железничко возило што го користи правното или физичкото лице што врши превоз за сопствени потреби.
По став (3) се додаваат два и става (4) и (5) кои гласат:

(4) Дозволата од став (1) на овој член ја издава Агенцијата за регулирање на железничкиот сектор. За издадените дозволи Агенцијата води регистар за издадени дозволи. 

(5) Сертификатот за сигурност од став (1) на овој член го издава Управата за сигурност во железничкиот систем. За издадените сертификати Управата води регистар за издадени сертификати.“

Ставовите (4), (5), (6) и (7) стануваат ставови (5),(6), (7) и (8). 

Член 5
По член 20 се додаваат два  нови члена 20-а  и 20-б кои гласат:
„Член 20-а
(1) Дозволата за вршење на превоз за сопствени потреби е важечка додека правното или физичкото лице кое врши превоз за сопствени потреби ги исполнува условите утврдени во членот 20  став (2) од овој закон.

(2) Агенцијата врши контрола на лицето од став (1) на овој член кое врши превоз за сопствени потреби дали ги исполнува условите од членот 20  став (2) на овој закон и тоа најмалку на секои пет години од денот на издавањето на дозволата.

(3) По исклучок од ставот (2) на овој член Агенцијата може во секое време, доколку се посомнева дека лицето од став (1) на овој член не ги исполнува условите од членот 20 став (2) на овој закон, да провери дали истиот ги исполнува условите за нејзиното поседување.

(4) Доколку Агенцијата утврди дека лицето од став (1) на овој член не ги исполнува условите пропишани со членот 20 став (2) на овој закон или врши работи и услуги за трети лица му ја одзема дозволата.  
(5) Во случај на статусни измени на лицето од став (1) на овој член истиот во рок од седум дена поднесува барање до Агенцијата за издавање на нова дозвола.

(6) На лицето од став (1) на овој член за кој е поведена стечајна постапка или постапка за ликвидација, Агенцијата доколу утврди дека нема реални можности и докази за финансиско консолидирање во разумен временски рок, ќе донесе решение со кое ќе му забрани да врши превоз за сопствени потреби. 
(7) Агенцијата ќе издаде дозвола на лицето од став (1) на овој член по поднесено писмено барање за издавање на дозвола што е можно во пократот рок, но не повеќе од триесет дена по доставувањето на сите релевантни податоци,  а доколку барањето се одбива Агенцијата донесува решение во кое се наведуваат причините за одбивањето.
(8) Против решението од став (6) и став (7) од овој член донесено од Агенцијата може да се поднесе тужба до Управниот суд на Република Македонија во рок од 30 дена од денот на приемот на решението. 
                                                        Член 20-б
(1) Правното или физичкото лице кое врши превоз за сопствени потреби за да има пристап до железничка инфраструктура, покрај дозволата за вршење на превоз за сопствени потреби, мора да има и сертификат за сигурност за вршење на превоз за сопствени потреби, согласно со овој закон. Сертификатот за сигурност може да важи за целата железничка мрежа на Република Македонија или само за одреден нејзин дел.

(2) Со сертификатот за сигурност се обезбедува дека лицето од став (1) на овој член има утврдено свој систем за сигурносно управување и дека ги исполнува барањата утврдени во техничките спецификации за интероперабилност и во националните сигурносни правила за да ги контролира ризиците и сигурно да работи на мрежата.

(3) Сертификатот за сигурност на писмено барање на лицето од став (1) на овој член кое има пополнето барање согласно со упатство за пополнување на барањето го издава Управата. 
(4) Управата на лицето од став (1) на овој член ќе му издаде сертификат за сигурност за соодветна утврдена мрежа по доставување на следнава документација за:

   
- примена на техничките спецификации за целосна интероперабилност или за дел или делови за интероперабилност и каде што е релевантно, за националните сигурносни правила и други правила што се применуваат во работењето, за персоналот, за железничките возила и дека работењето е во согласност со системот за сигурносно управување, 
- различните категории на персоналот кој е вработен на неопределено или определено време, како и евиденција на персоналот за тоа дека ги познава условите од техничките спецификации за интероперабилност или националните правила што се однесуваат на сигурноста, а за кои поседуваат уредни сертификати и 
- различните видови железнички возила што ги користи во превозот за сопствени потреби дека ги исполнуваат условите од техничките спецификации за интероперабилност или националните правила што се однесуваат на сигурност во железничкиот сообраќај, а за кои поседува потврди.

(5) На лицето од став (1) на овој член кој ги исполнува условите од член 20 став (3) на овој закон, Управата му издава сертификат за сигурност согласно со ставот (4) од овој член.

(6) Во сертификатот за сигурност издаден согласно со ставот (4) од овој член се наведуваат видот и обемот на извршување на железничките операции. Делот од сертификатот за сигурност издаден согласно член 20 став (3) алинеја 1 од овој закон е за истоветни железнички транспортни операции.

 (7) Сертификатот за сигурност вршење на превоз за сопствени потреби се издава за период од пет години со можност за обновување со поднесување на барање од страна на правното лице кое врши превоз за сопствени потреби во рок од 30 дена пред истекот на рокот за кој е издаден. Податоците во сертификатот за сигурност треба да се ажурираат целосно или делумно секогаш кога видот или обемот на работењето се значително изменети.

 (8) Ако Управата констатира дека лицето од став (1) на овој член кој има сертификат за сигурност веќе не ги исполнува условите од сертификатот за сигурност што го има издадено, односно врши работи или услуги за трети лица, го одзема сертификатот за сигурност дел А и/или сертификатот за сигурност дел Б, образложувајќи ги причините за својата одлука.
(9) Управата ќе издаде сертификат за сигурност за вршење на превоз за сопствени потреби на лицето од став (1) на овој член по поднесено писмено барање за издавање на дозвола и сертификат што е можно во пократот рок, но не повеќе од триесет дена по доставувањето на сите релевантни податоци,  а доколку барањето се одбива Управата донесува решение во кое се наведуваат причините за одбивањето “ 

Член 6
Во член 23 став (1) зборовите „од четири месеци“ се заменуваат со зборовите „од триесет дена“. 

Член 7
Во член 64 во ставот (4) на крајот точката се брише и се додаваат зборовите „ а договорот се склучува по претходно доставено одобрение од став (5) на овој член.“

Во став (5) зборовите „органот на државната управа надлежен за вршење на работите од областа на железничкиот сообраќај и железничката инфраструктура“ се заменуваат со зборовите „Управата за сигурност во железничкиот систем“. 
Член 8
По членот 64 се додава нов член 64-а кој гласи: 

„Член 64-а

Маневрирање
(1) Правно или физичко лице кое поседува влечно возило регистрирано во регистарот на железнички возила во Република Македонија може да врши маневрирање. 

(2) За вршење на маневрирањето од став (1) на овој член, лицето од став (1) на овој член треба да поседува сертификат за сигурност за вршење на јавен железнички превоз дел А и дел Б, да е осигуран во осигурително друштво и да приложи полиса за осигурување од минимален осигурителен износ од 50.000,00 евра во денарска противредност според девизниот курс на Народна Банка на Република Македонија, а не треба да поседува дозвола.

(3) Маневрирање може да се врши и на станични колосеци со цел повлекување на вагони од станица на индустриски колосек заради утовар и истовар, или враќање на вагоните од индустриски колосек во станица по извршен утовар или истовар, ранжирање, составување на воз и други технолошки опреации. Извршувањето на маневрирање на станични колосеци може да се врши само со претходно одобрение издадено од управителот на железничката инфратрсуктура. Начинот на вршењето на маневрирање го пропишува управителот на железничката инфратсруктура. 

(4) Маневрирање не може да се врши надвор од станица кон отворена пруга на која е приклучен индустрискиот колосек. По исклучок маневрирање може да се врши и надвор од станица кон отворена пруга но со посебна дозвола од страна на управителот на железничката инфраструктура. 

(5) Правно лице кое поседува сертификат за сигурност за вршење на јавен железнички превоз дел А и дел Б, одобрение за управување со железничка инфраструктура или сертификат за сигурност за вршење на превоз за сопствени потреби дел А и дел Б може да врши маневрирање на начин и под услови пропишани со овој член. 

(6) За вршење на маневрирање, управителот на инфраструктура потребно е да обезбеди пристап до инфраструктирата на недистриминаторен начин на сите баратели.“  

Член 9
По членот 65 се додава нов член 65-а кој гласи:

„Член 65-а
(1) Правно или физичко лице кое врши превоз за сопствени потреби или маневрирање и кое поседува дозвола и/или сертификат за сигурност и/или одобрение за сигурност за управување со железничка инфраструктура има право на пристап до железничката инфраструктура и може да врши превоз на железничката инфраструктура во согласност со добиената дозвола, сертификат за сигурност или одобрение за сигурност.
(2) Пристап до железничката инфраструктура на лицето од став (1) на овој член кое ги исполнува условите пропишани со овој закон, одобрува управителот на инфраструктура на транспарентен и недискриминаторски начин.
(3) За пристап на железничката инфраструктура лицето од став (1) на овој член склучува договор со управителот на инфраструктура. 
(4) По исклучок од став (3) на овој член, управителот на железничката инфраструктура на корисниците на индустриските колосеци и индустриските железници им одобрува пристап на станичните колосеци со склучување на договор за приклучување од член 64 на овој закон.
(5) Договорот за пристап на железничката инфраструктура се склучува 60 дена пред почетокот на важење на новиот возен ред, освен ако има слободни капацитети може и во текот на важечкиот возен ред и мора да биде недискриминаторски и во согласност со одредбите од овој и друг закон.

(6) Со договорот за пристап на железничката инфраструктура од ставот (3) на овој член се уредуваат меѓусебните права и обврски меѓу лицето од став (1) на овој член и управителот на инфраструктура во однос на доделените инфраструктурни капацитети, висината на надоместокот за пристап и користење на железничката инфраструктура, времето на траењето на договорот и можностите за негово продолжување, како и други прашања во врска со сигурноста на превозот и заштитата на околината.“ 
Член 10
По членот 67 се додава нов член 67-а кој гласи:
Член 67-а

„(1) За користење на железничката инфраструктура правно или физичко лице кое врши превоз за сопствени потреби или маневрирање, плаќа надоместок. Висината на надоместокот ја утврдува управителот на инфраструктурата кој го наплаќа надоместокот за користење на железничката инфраструктура.

(2) Средствата од наплатата на надоместокот од ставот (1) на овој член се приход на управителот на инфраструктура.

(3) Критериумите за одредување на висината на надоместокот за користење на железничката инфраструктура од членот 8 став (2) на овој закон за сите превозници се еднакви и недискриминаторски.

 (6) Управителите на инфраструктура треба да обезбедат дека надоместокот за користење на железничката инфраструктура се применува врз основа на исти принципи за целата мрежа, освен за инвестиционите проекти од членот 71 став (1) на овој закон.

(7) Управителите на инфраструктура се должни да обезбедат барањата за планот за наплата да се применува подеднакво и недискриминаторски за правното или физичкото лице кое врши превоз за сопствени потреби или маневрирање, а наплатата што се применува треба да биде во согласност со правилата утврдени во објавата на мрежа.

(8) Управителот на инфраструктура е должен да се придржува и да ја почитува доверливоста на информациите што му ги доставуваат барателите.„
Член 11
Во членот 129 во став (1) алинеја три се менува и гласи:

„- врши превоз за сопствени потреби без дозвола за вршење на превоз за сопствени потреби  и без сертификат за сигурност за вршење на превоз за сопствени потреби или спротивно на дозволата односно сертификатот (член 20),“

По алинејата 18 се додава нова алинеја 19 која гласи:

„-врши маневрирање без сертификат за сигурност за вршење на јавен железнички превоз дел А и дел Б (член 64-а),“
Член 12
Се овластува Законодавно – правната комисија на Собранието на Република Македонија да утврди пречистен текст на Законот за железничкиот систем.
Член 13
     Овој закон влегува во сила осмиот ден од денот на објавувањето во „Службен весник на Република Македонија“. 

ОБРАЗЛОЖЕНИЕ НА ПРЕДЛОГОТ НА ЗАКОНОТ

I ОБЈАСНУВАЊЕ НА СОДРЖИНАТА НА ОДРЕДБИТЕ ОД ПРЕДЛОГОТ НА ЗАКОНОТ

        Со измените и дополнувањата на законот се врши измена и дополнување  на одредбите од Законот за железничкиот систем кои се однесуваат на условите, начинот и постапката за вршење на превоз за сопствени потреби. 

Имено, со членот 1 од Предлогот на законот се менува и прецизира дефиницијата од законот за превоз за сопствени потреби, и се дефинира маневарскиот состав што претставува композиција составена од само влечни или влечни и влечени возила кои се поседнати со маневарски персонал за регулирање на движењето на маневарскиот состав, како и маневрирањето што претставува секое движење на маневарски состав кое не претсавува движење на воз, а се врши со цел за преместување на вагоните од еден колосек на друг или на ист колосек поради поставување на истите за натовар, истовар или други технолошки операции.
Со членот 2 од Предлог на законот, членот 14 од законот се менува во смисла на попрецизно дефинирање на тоа што претставува превозот за сопствени потреби, односно што не се смета за превоз за сопствени потреби. 

Со членот 3 од Предлог на законот, во членот 17 од законот се предлага рокот за издавање на дозволата за вршење на јавен железнички превоз од страна на Агенцијата за регулирање на железничкиот сектор да се скрати од три месеци на триесет дена по доставување на сите релевантни податоци од страна на превозникот. 

Со членот 4 од Предлог на законот, во членот 20, ставовите (2) и (3) од законот се менуваат во смисла на дефинирање на условите кои треба да ги исполни превозникот за да може да добие дозвола за вршење на сопствен превоз, како и сертификат за сигурност за вршење на сопствен превоз.

Со член 5 од Предлогот се додаваат два нови члена 20-а и 20-б со кои се пропишуваат одредби со кои се дефинира во кои случаи Агенцијата за регулирање на железничкиот сектор може да врши контрола на валидноста на дозволата за вршење на сопствен превоз, одземањето на дозволата како и можноста на превозникот за сопствени потреби да поднесе тужба до Управниот суд на Република Македонија во рок од 30 дена од денот на приемот на решенијата за забрана за вршење на овој вид на превоз поради кои нема реални можности и докази за финансиско консолидирање во разумен временски рок во услови на стечај или ликвидација, или во случај на одбивање за издавање на дозвола. Исто така, со овој нов член се дефинираат условите со кои правното или физичко лице кое треба да врши превоз за сопстени потреби за добивање на сертификат за сигурност за вршење на превоз за сопствени потреби дел А и дел Б. 
Со членот 6 од Предлог на законот, се предлага во членот 23 од законот рокот за издавање на сертификатат за сигурност за вршење на јавен железнички превоз од страна на Управата за сигурност во железничкиот систем да се скрати од три месеци на триесет дена по доставување на сите релевантни податоци од страна на превозникот. 

Со членот 7 од Предлог на законот, во членот 64 ставот (4) од законот се врши допрецизирање во смисла на тоа дека приклучувањето на индустиска железница и индустриски колосек се уредува со договор склучен меѓу управителот на железничката инфраструктура и правното или физичкото лице чија индстриска железница односно индустриски колосек се приклучува, а договорот се склучува по претходно доставеното одобрение од страна на  Управата за сигурност во железничкиот систем, додека во ставот (5) издавањето на одобрението на актот донесен од страна на правното или физичкото лице чија индустриска железница, односно индустриски колосек се приклучва на јавните пруги го донесува Управата за сигурност во железничкиот систем. 
Со членот 7 од Предлог на законот се додава нов член 64-а со кој се дефинираат условите кои треба да ги исполни правното или физичкото лице за да може да се врши маневрирање, односно треба да поседува сертификат за сигурност за вршење на јавен железнички превоз дел А и дел Б, да е осигуран во осигурително друштво и да приложи полиса за осигурување од минимален осигурителен износ од 50.000,00 евра во денарска противвредност според девизниот курс на Народна банка на Република Македонија, а не треба да поседува дозвола. Исто така се дефинираат и условите каде и како може да се врши маневрирањето и тоа дека начинот на вршењето на маневрирање го пропишува управителот на железничката инфраструктура. 
Со членот 9 од Предлог на законот, се предлага да се додаде нов член 65-а со кој се дефинира пристапот до железничката инфраструктура на правно или физичко лице кое врши превоз за сопствени потреби или маневрирање. 

Со членот 10 од Предлог на законот, се предлага да се додаде нов член 67-а со кој се дефинира дека правно или физичко лице кое врши превоз за сопствени потреби или маневрирање, за користење на железничката инфраструктура плаќа надоместок.
Со членот 11 од Предлог на законот, се предлага во членот 129 став (1) од законот, алинејата три да гласи дека за вршењето на превоз за сопствени потреби без дозвола за вршење на превоз за сопствени потреби  и без сертификат за сигурност за вршење на превоз за сопствени потреби или спротивно на дозволата односно сертификатот се плаќа глоба, а по алинејата 18 да се додаде нова алинеја која гласи дека за вршењето на маневрирање без сертификат за сигурност за вршење на јавен железнички превоз дел А и дел Б се плаќа глоба.    
II МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ


Предложените решенија практично претставуваат изменување,  дополнување и доразработка на постојните одредби од законот со цел да се овозможи усогласеност со системскиот закон за административни службеници.
III ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА

Со предложените решенија ќе се отстранат одредени неусоглсености на оние одредби од законот кои се предмет на изменување на овој закон.
ТЕКСТ НА ОДРЕДБИ ОД ЗАКОНОТ КОИ СЕ МЕНУВАААТ И ДОПОЛНУВААТ 

Член 2

Одделни изрази употребени во овој закон го имаат следново значење: 


1. "Барател" е железнички превозник и/или меѓународна групација на железнички превозници, кои поседуваат дозвола и сертификат за сигурност за вршење на јавен железнички превоз, како и други правни субјекти што вршат јавна услуга или имаат комерцијален интерес за користење на инфраструктурен капацитет и превозници, шпедитери и оператори на комбиниран транспорт за извршување на железничка услуга;
 
2. "Влечно возило" е железничко возило со сопствен погон (дизел локомотиви, електрични локомотиви, парни локомотиви, моторни коли и моторни возила за посебни намени); 


3. "Влечено возило" е железничко возило наменето за превоз на патници, багаж или стока (патнички, товарни вагони, приколки);
 
4. "Внатрешен јавен превоз" е превоз што се врши на територијата на Република Македонија; 


5. "Воз" е прописно составена и заквачена низа на железнички патнички и/или товарни вагони со едно влечно возило или со повеќе влечни возила со сопствен погон, само влечно возило со сопствен погон и само железнички коли;
 
6. "Воздушен пружен простор" е простор над пружниот појас во висина од 12 метри, односно 14 метри при премин на далновод со напон поголем од 220 KV, сметајќи од горниот раб на шината;
 
7. "Возен ред" е акт на управителот на инфраструктура со кој се утврдува планираниот сообраќај на возови за јавен превоз на патници и стока во временски период на важење на возниот ред;
 
8. "Главни железнички пруги" се пругите што се распоредени во меѓународната железничка мрежа на европските пруги или по кои минуваат повеќе од 30.000 воза годишно; 


9. "Договор за јавни услуги" e еден или повеќе обврзувачки акти кои ја потврдуваат спогодбата меѓу надлежен орган и субјектот на кој му се доверува вршење на јавни услуги за јавен патнички превоз. Договорот за јавни услуги може да биде склучен врз основа на одлука донесена од надлежен орган; 


10. "Дозвола за вршење на јавен железнички превоз" е јавна исправа издадена од надлежен орган, со која на правното лице му се признава статусот на железнички превозник кој може да биде ограничен на обезбедување посебни видови услуги;
 
11. "Дозвола за управување со железничка инфраструктура" е јавна исправа издадена од надлежен орган со која на правното лице му се доверува управување со железничка инфраструктура; 


12. "Други железнички пруги" се пругите што не се опфатени во мрежата на главните железнички пруги; 


13. "Железнички превозник" е јавно или приватно, домашно или странско правно лице кое поседува дозвола и сертификат за сигурност за вршење на јавен железнички превоз, каде што главно занимање е давање на превозни услуги на стока и/или патници по железница под услов превозникот да обезбеди влечно возило; вклучувајќи и превозници кои обезбедуваат само влеча; 


14. "Железнички систем" е систем составен од железнички инфраструктури кои се состојат од железнички пруги, објекти и инсталации на железничкиот систем, како и железничи возила од сите категории и потекло кои се движат по таа инфраструктура; 
15. "Железнички превоз" е дејност што опфаќа превоз на патници и/или стока и/или влеча на возови;

16. "Железничка инфраструктура" е единствен техничко-технолошки систем од железнички пруги со горен и долен строј, колосеци, ранжирни станици, објекти на пругите, железнички станици, објектите на електрична влеча на возови, сигнално-сигурносните системи, комуникациските и информационите системи во железничкиот сообраќај, згради, депоа и други градежни објекти на железничките станици кои се во функција на организирање, регулирање на железничкиот сообраќај и одржување на инфраструктурата, земјиштето кое функционално и припаѓа на пругата, службените места и објектите; 


17. "Железничка пруга" е сувоземна шинска сообраќајница по која сообраќаат железнички возила; 


18. " Железничка станица" е службено место на железничка пруга од кое може да се регулира сообраќајот на спротивни и последователни возови и во кое се врши влегување и излегување на патници, како и натовар и истовар на стока; 


19. "Железнички пружен појас" е земјен појас од двете страни на и под трупот на пругата определен со инвестиционо техничка и експропријациона документација, во ширина од по најмалку 1,0 метар од двете страни, сметано од долниот раб на земјиниот труп на пругата; 


20. "Железничка мрежа" е целата железничка инфраструктура со која управува управителот на инфраструктурата; 


21. "Железничко возило" е возило наменето за движење на сопствени тркала по железнички шини, со или без влечење. Возилото се состои од еден или повеќе структурни и функционални потсистеми или делови на вакви потсистеми; 


22. "Заштитен појас на железничка пруга" е земјишен појас од двете страни на пругата, широк по 200 метри, сметајќи од краевите на пружниот појас; 


23. "Заситена инфраструктура" е дел од инфраструктурата за која потребата од инфраструктурен капацитет не може целосно да биде задоволена во извесен временски период, дури и по координацијата со различните баратели за капацитет; 


24. "Инфраструктурен капацитет" е вкупен број на траси на возови што го овозможува управителот на железничка инфраструктура, кои се користат врз основа на возен ред;
 
25. "Индустриска железница" е железница со која правното лице во областа на сообраќајот, индустријата, рударството, шумарството и во други области на стопанството превезува лица и стока за сопствени потреби;

 
26. "Индустриски колосек" е железнички колосек кој се приклучува на железничката инфраструктура и служи за доставување и отпремање на стока за сопственикот, односно за носителот на правото на користење на тој колосек; 


27. "Јавен превоз" е превоз на патници и/или стока достапен за секого под еднакви услови, што се врши врз основа на договор меѓу превозникот и корисникот на услуги; 


28. "Јавен патнички превоз" е превоз на патници од општ економски интерес, достапен на јавноста на недискриминаторна и договорна основа; 


29. "Комбиниран превоз" е превоз во кој учествуваат два или повеќе вида на превоз со цел за давање на комплетна превозна услуга („од врата до врата"); 


30. "Координација" е процес со кој управителот на инфраструктура и барателите се обидуваат да ги разрешат проблемите кои се конфликтни за доделување на инфраструктурен капацитет; 


31. "Крстосница" е сообраќајно место на железничка пруга од кое може да се регулира сообраќајот на спротивни и последователни возови и во која може да се врши влегување и излегување на патници; 


32. "Маса на возилото по должен метар" е масата на празно или на натоварено железничко возило, поделена со должината на возилото во метри, мерена од челото до челото на незбиените одбивници (одбивни уреди), односно автоматски спојки искажана во KN по должен метар; 


33. "Манипулативна пруга" е дел од железничката инфраструктура која служи за превоз на стока по потреба и без утврден возен ред; 


34. "Објава на мрежа" е детален приказ на расположливата железничка инфраструктура наменет за баратели што содржи општи правила, рокови, постапки и критериуми што се однесуваат на наплатата и доделувањето на инфраструктурни капацитети, како и други информации за условите за пристап до железничката инфраструктура; 


35. "Одобрение за сигурност за управување со железничка инфраструктура" е документ издаден на управител на инфраструктура од Управата за сигурност во железничкиот систем во согласност со овој закон;
 
36. "Одржување на железничка инфраструктура" е збир од сите дејствија на тековно и инвестиционо одржување на железничката инфраструктура; 


37. „Осно оптоварување" е масата на празно или на натоварено железничко возило поделена со бројот на оските на возилото изразено во KN; 


38. "Орган за сигурност" е Управата за сигурност во железничкиот систем, како орган во состав на Министерството за транспорт и врски на која и се доверени задачите поврзани со сигурноста на железницата во согласност со закон за да се обезбеди унифициран сигурносен режим за специјализирани прекугранични инфраструктури;
 
39. "Патен премин" е место на вкрстосување на железничката пруга со пат во исто ниво; 


40. "Пешачки премин" е место на вкрстување на железничката пруга со премин за пешаци во исто ниво;

41. "План за засилување на инфраструктурните капацитети" е мерка или серија на мерки со распоред за олеснување на ограничувачките инфраструктурни капацитети што водат до именување на тој дел на инфраструктурата како заситена инфраструктура; 


42. "Превоз за сопствени потреби" е превоз на патници и/или стока што железничките превозници и други правни и физички лица сопственици на железнички возила го вршат за своите потреби; 


43. "Рамковен договор" е договор склучен врз основа на овој и друг закон со кој се регулираат правата и обврските на барателот и управителот на инфраструктура во однос на инфраструктурните капацитети што треба да се доделат и надоместокот за пристап до железничката инфраструктура што треба да се наплати во договорениот временски период подолг од времетраењето на еден годишен возен ред; 


44. "Доделување " е распределба на железничките инфраструктурни капацитети од страна на управителот на инфраструктура; 


45. "Реконструкција на железничка пруга, објект на пруга, постројка и уреди на пруга" е преправка со која се менуваат нејзините основни конструктивни и технички карактеристики; 


46. "Ремонт на железничка пруга" е комплетна замена на горниот строј на пругата (шини, колосечен прибор, прагови, свртници, решетање и дополна на засторот), санација на долниот строј и елементи на долен строј на постојните железнички пруги; 


47. "Службено место на пруга" е место од кое може да се регулира железничкиот сообраќај (железнички станици, крстосници, сообраќајни отпремишта, товаришта и распатници и стојалишта); 


48. "Систем за врски" е збир на телекомуникациски објекти, односно на технички средства кои меѓусебно се поврзани така што претставуваат технолошка целина и се користат за пренос, предавање или прием на пораки;
 
49. "Слободен профил (габарит) на железничка пруга" е ограничен простор во напречен пресек нормален на средината на колосекот. Оската на слободниот профил стои нормално на правата која го допира горниот раб на возните шини и поминува низ средината на колосекот, односно на средината на растојанието меѓу возните шини; 


50. "Сертификат за сигурност за вршење на јавен железнички превоз" е јавна исправа издадена на железнички превозник од Управата за сигурност во железничкиот систем во согласност со овој закон; 


51. "Технички спецификации за интероперабилност" се спецификации со кои е опфатен секој потсистем или дел од потсистем за да ги исполни основните барања и да обезбеди интероперабилност на железничкиот систем; 


52. "Транзит" е поминување низ територијата на Република Македонија што се спроведува без товарање или растоварање на стока и/или без качување или симнување на патници на територијата на Република Македонија;
 
53. "Траса" е дел од инфраструктурен капацитет потребен за сообраќај на воз меѓу две места во даден временски период; 


54. "Управител на железничка инфраструктура" е јавно или приватно, домашно или странско правно лице кое е одговорно за поставување, одржување и упрвување на железничката инфраструктура, вклучувајќи го и регулирањето на железничкиот сообраќај и сопствениот сигурносен систем. Функцијата на управител на инфраструктура на една мрежа или на дел од мрежа може да се додели на различни управители; 


55. "Меѓународен превоз на патници" е услуга за вршење на превоз на патници кога возот преминува најмалку една граница на земја и кога главната цел на услугата е да се превезат патници меѓу станици лоцирани во различни земји при што возот може да се спои и/или раздели, а различните делови од дестинацијата како целина можат да имаат различни појдовни или крајни дестинации, под услов сите влечени возила да поминуваат најмалку една граница и
 
56. "Меѓународен превоз на стока" е услуга за вршење на превоз на стока кога возот преминува најмалку една граница на земја при што возот може да се спои и/или раздели, а различните делови од дестинација како целина можат да имаат различни појдовни или крајни дестинации, под услов сите влечени возила да поминат барем една граница.
4. Превоз за сопствени потреби

Член 14

(1) Превоз за сопствени потреби се врши како превоз на патници и/или стока што управителот на инфраструктура, превозник и други правни и физички лица сопственици на железнички возила, го вршат за своите потреби во железничкиот сообраќај.

(2) Превозот за сопствени потреби можат да го вршат правни лица за превоз на предмети и работници за сопствени потреби на индустриски железници.

Важност на дозвола

Член 17

(1) Дозволата е важечка додека превозникот ги исполнува условите утврдени во членот 16 став (1) од овој закон.

(2) Агенцијата врши контрола на превозникот дали ги исполнува условите од членот 16 став (1) на овој закон и тоа најмалку на секои пет години од денот на издавањето на дозволата.

(3) По исклучок од ставот (2) на овој член Агенцијата може во секое време, доколку се посомнева дека превозникот не ги исполнува условите од членот 16 став (1) на овој закон, да провери дали превозникот ги исполнува условите за нејзиното поседување.

(4) Доколку Агенцијата утврди дека превозникот не ги исполнува условите пропишани со членот 16 став (1) на овој закон му ја одзема дозволата, освен за неисполнување на условот од членот 16 став (1) точка 5 на овој закон.

(5) Во случај на сомнение дека превозникот, кој има дозвола од надлежен орган или тело на друга држава, не ги исполнува условите за вршење на дејноста за која ја добил дозволата, Агенцијата веднаш ќе го извести надлежниот орган или тело на другата држава кој ја издал дозволата.

(6) Во случај кога Агенцијата ќе утврди дека не е исполнет условот од членот 16 став (1) точка 5 на овој закон, може на превозникот да му дозволи да продолжи да врши превоз, под услов да не е загрозена сигурноста, додека превозникот не се реорганизира најмногу за период од шест месеци од денот кога е утврдено дека превозникот не го исполнува тој услов. Доколку превозникот во рокот од шест месеци не го исполни овој услов, Агенцијата му ја одзема дозволата

(7) Ако превозникот не почнал со вршење на дејноста во рок од шест месеци по добивањето на дозволата, или ако прекинал со вршење на дејноста за период подолг од шест месеци, Агенцијата му ја одзема дозволата.

(8) На писмено барање на превозникот, Агенцијата може да одобри прекин на вршење на дејноста за период не подолг од шест месеци, ако тоа е неопходно поради околностите и спецификите на превозот кој го извршува превозникот.

(9) Во случај на статусни измени на превозникот, истиот во рок од седум дена поднесува барање до Агенцијата за издавање на нова дозвола.

(10) Кога превозникот има намера значително да ги промени или прошири своите дејности, поднесува барање до Агенцијата за издавање на нова дозвола.

(11) На превозник за кој е поведена стечајна постапка или постапка за ликвидација, Агенцијата нема да му дозволи да врши превоз согласно со издадената дозвола, доколу утврди дека нема реални можности и докази за финансиско консолидирање во разумен временски рок.

(12) Агенцијата ќе издаде дозвола на превозникот по поднесено писмено барање за издавање на дозвола што е можно во пократот рок, но не повеќе од три месеци по доставувањето на сите релевантни податоци,  а доколку барањето се одбива Агенцијата донесува решение во кое се наведуваат причините за одбивањето.
(13) Против решението донесено од Агенцијата може да се поднесе тужба до Управниот суд на Република Македонија во рок од 30 дена од денот на приемот на решението.
Член 20

(1)
Правните лица кои вршат превоз за сопствени потреби треба да имаат дозвола за вршење на превоз за сопствени потреби и сертификат за сигурност за вршење на превоз за сопствени потреби.

(2) Условите и начинот на издавањето на дозволата од ставот (1) на овој член се утврдени со членовите 16, 17 и 18 од овој закон.

(3) Условите и начинот на издавањето на сертификатот од ставот (1) на овој член се утврдени со член 19 од овој закон.

(4) За издавање на дозволата од ставот (1) на овој член се плаќа надоместок. Висината на надоместокот ја утврдува Агенцијата со тарифник, врз основа на реалните трошоци потребни за издавање на дозволата. Надоместокот за издавање на дозволата се уплаќа на сметка на Агенцијата и е приход на Агенцијата.

(5) За издавање на сертификатот од ставот (1) на овој член се плаќа надоместок. Висината на надоместокот ја утврдува Управата за сигурност со тарифник, врз основа на реалните трошоци потребни за издавање на сертификатот, на кој согласност дава министерот кој раководи со органот на државната управа надлежен за вршење на работите од областа на железничкиот сообраќај и железничка инфраструктура.

(6) Формата и содржината на образецот на барањето и упатството за пополнување на барањето за издавање на дозволата за вршење на превоз за сопствени потреби, анексот за финансиско покритие за одговорност од вршење дејност, формата и содржина на образецот на дозволата, како и формата, содржината и начинот на водење на регистарот ги пропишува  Агенцијата.

(7)
Формата и содржината на барањето и упатството за полнување на барањето за издавање на сертификат за сигурност за вршење на превоз за сопствени потреби, формата и содржината на образецот на сертификатот за сигурност, како и формата и содржината на регистерот ги пропишува министерот кој раководи со органот на државната управа надлежен за вршење на работите од областа на железничкиот сообраќај и железничката инфраструктура.

Член 64

(1) Одредбите од овој закон за изградба, реконструкција, ремонт, одржување и заштита на железничката инфраструктура се однесуваат и за индустриска железница и индустриски колосек.

(2) Индустриска железница или индустриски колосек може да биде приклучена на железничката инфраструктура.

(3) Правно или физичко лице може да има индустриски колосек приклучен на железничката инфраструктура, како и индустриски колосеци, постројки, уреди и објекти на тие колосеци, железнички возни средства и други средства изградени по посебни нормативи и стандарди пропишани со овој закон.

(4) Приклучувањето на индустриската железница од ставот (2) на овој член и индустриските колосеци од ставот (3) на овој член се уредува со договор меѓу управителот на инфраструктура и правното или физичкото лице чијашто индустриска железница, односно индустриски колосек се приклучува.

(5) Правно или физичко лице сопственик на индустрискиот колосек е должно да донесе акт за условите на изградба, реконструкција, ремонт, одржување и заштита на индустрискиот колосек, железничките возни средства и други средства согласно со посебните технички нормативи и стандарди, како и за организирање и регулирање на железничкиот сообраќај на индустрискиот колосек, по претходно одобрение од органот на државната управа надлежен за вршење на работите од областа на железничкиот сообраќај и железничката инфраструктура.

Член 129

(1) Глоба во износ од 3.000 до 5.000 евра во денарска противвредност ќе му се изрече за прекршок на правно лице, ако:
 
- врши јавен превоз на патници и стока без дозвола за вршење на јавен железнички превоз (член 15),

- врши јавен превоз на патници и стока без сертификат за сигурност на јавен железнички превоз (член 19), 


- врши превоз за сопствени потреби без сертификат за сигурност (член 20), 


- управува со железничка инфраструктура без дозвола за управување со железничка инфраструктура (член 21), 


- управува со железничка инфраструктура без одобрение за сигурност (член 22), 


- проектира, гради, реконструира, ремонтира и опремува железничка инфраструктура што не одговара на потребите на сигурност на сообраќајот и заштитата на животната средина и природата (член 27 став (3)), 


- приклучи друга железничка пруга на железничка пруга или на отворена пруга спротивно на членот 37 став (1) од овој закон, 


- приклучи железничка пруга на отворена главна пруга, а одвојната свртница не е изведена со заштитен колосек или не е обезбедена со сигнали и претсигнали (член 37 став (2)), 


- не обезбеди поседнување на одвојната свртница од страна на железнички работник (член 37 став (3)), 


- на заеднички мост не ја одвои железничката пруга од јавниот пат со сигурносна ограда (член 38), 


- гради пат во пружниот појас (член 39 став (1)), 


- не го обезбеди пропишаното растојание меѓу железничката пруга и патот или ако на патот не постави сигурносни огради (член 39 ставови (3), (4) и (5)),
 
- во железничка пруга вгради постројки, уреди и опрема без да поседува документ за сообразност (член 43 став (2)), 


- врши изградба и одржување на системот за врски спротивно на членот 44 став (1) од овој закон, 


- врши електрификација на железничка пруга спротивно на членот 50 ставови (1) и (2) од овој закон, 


- не спроведе соодветни заштитни мерки на места на пругата на кои контактната мрежа е под напон каде што постои опасност по животот на луѓето (член 51 став (1)), 


- на постројките и уредите што се наоѓаат во непосредна близина на контактната мрежа не спроведе соодветни мерки за заштита од електрични влијанија (член 51 став (2)); 


- во пружниот и заштитниот појас врши поставување на телефонски, телеграфски и други кабловски водови, ниско напонски електрични водови, односно водови за напојување, канализација, водоводи, топловоди, цевководи и други слични уреди без согласност издадена од управителот на инфраструктура (член 57 став (1)); 
· не ги доставува бараните информации и податоци до Агенцијата согласно со членовите 97 став (7), 97-а став (2), член 97-б став (1) од овој закон,

· не постапи по решенијата по прашања од надлежност на Агенцијата согласно членовите 97 став (3), 97-д став (5) и 99 став (2) од овој закон.


- врши јавен превоз на железничката инфраструктура без обезбеден пристап до неа (член 65 став (1));
 
- доделениот инфраструктурен капацитет го пренесе на друг превозник или давател на услуги (член 76 став (2)), 


- врши трговија со инфраструктурни капацитети (член 76 став (3)), 


- сообраќајот, односно превозот го извршуваат спротивно на утврдениот возен ред (член 93 став (4)) и 


- возниот ред и измените на возниот ред не ги објави на веб страницата на управителот на инфраструктура, во најмалку два дневни весника и не го истакне на видни места во станичните објекти во определениот рок (член 94 став (5)).
(2) Глоба во износ од 1.500 до 2.000 евра во денарска противвредност ќе му се изрече и на одговорното лице во правното лице за прекршокот од ставот (1) на овој член.

